
Annotatsiya: Mazkur maqolada barkamol avlod tarbiyasida musiqaning 

o‘rni va ahamiyati, umuminsoniylik, milliy an’ana va qadriyatlarimizni 

yuksalishida ba’zi muammo va yechimlari borasida 

fikr-mulohazalar yuritilgan.

в воспитании зрелого поколения, некоторые проблемы и пути их решения в 

возникновении общечеловечности, национальных традиций и ценностей 

Ma’lumki, vatanparvarlik tuyg‘usi shaxsda yoshlik yillaridan boshlanadi. 

Yoshlarda bu tuyg‘uni shakllantirish, boyitish, shuningdek, Vatan ravnaqi, xalq 

manfaati yo‘lida sidqidildan mehnat qilish ko‘nikmalarini hosil qilish o‘ta 

murakkab pedagogik jarayon [1].

Insonning ma’naviy kamolotida, unga ruhiy ozuqa berishda musiqaning 

o‘rni beqiyosdir. Ko‘ngilga yetib boradigan kuy-qo‘shiqlar kishiga estetik zavq 

bag‘ishlash bilan birga hordiq manbayi hamdir. Ayniqsa, yaxshi musiqalarni 

tinglaganingizda qalbingiz orom olib, hayot tashvishlaridan chalg‘ib, yangrayotgan 

kuyning sehrli olamiga g‘arq bo‘layotganingizni sezasiz.

Musiqa inson his-tuyg‘ularini, orzu-istaklarini o‘ziga xos badiiy tilda ifoda 

etadi va kishining hissiyotiga, estetik va axloqiy tarbiyasiga ijobiy ta’sir ko‘rsatadi. 

Go‘zallikka bo‘lgan intilishning rivojlanishiga zamin yaratadi. Sharq 

mutafakkirlari ming yillar avval musiqiy falsafa, musiqiy tarbiyaning inson 

kamolotidagi o‘rniga alohida e’tibor qaratganlar. Zero, chinakam musiqa va 

musiqiy asarlar yosh avlod ong-u tafakkurini boyitish, ular qalbida ezgu 

fazilatlarni shakllantirishi bilan bebahodir. Shu bois diltortar kuy-qo‘shiklarni, 

navolarni sevib tinglaymiz, ulardan zavq, huzur olamiz. Shu bilan birga, bizdan 

keyingi avlodlarga ham bebaho musiqiy merosimizni anglatishga, 

farzandlarimizni ham san’atga oshno qilib tarbiyalashga alohida e’tibor 

qaratishimiz lozim.

Bugungi kunda jamiyatimizdagi eng muhim vazifalardan biri ma’naviy 

yetuk va barkamol shaxsni tarbiyalashdan iboratdir. Donishmandlar: -  “Xalqning 

baxt-u saodati ularni to‘g‘ri tarbiyalashga bog‘liq”, degan fikrni bildirganlar. 

Bugungi kunda o‘quvchi-yoshlarning eng katta yutuqlari va ularga bo‘lgan yuksak 

e’tiborning sababi, ular mustaqillik mafkurasi bilan o‘sib, shu ruhda 

shakllanmoqdalar. Shuning uchun eng asosiy e’tibor o‘quvchi yoshlarning ta’lim- 

tarbiyasiga, tafakkur va ma’naviy shakllanishiga qaratilmog‘i kerak. Chunki Yangi 

O‘zbekistonning buyuk kelajagini qurish mas’uliyati yoshlar zimmasiga 

yuklanganligini teran his etishlari lozim. O‘sib kelayotgan yosh avlod ma’naviy 

ongini yuksaltirishda, iste’dodini har tomonlama kamol toptirishda musiqaning 

ham o‘z o‘rni bor.

Musiqa inson tarbiyasida salmoqli ahamiyatga ega bo‘lib, u sehrli 

kuy-ohanglar, ajib tuyg‘ular va hissiy kechinmalar olamini yaratadi. Musiqa

o‘zining betakror jozibasi bilan yoshlarning ma’naviy dunyosiga katta ta’sir etadi, 

ularning badiiy va axloqiy madaniyatini shakllantirishga, milliy g‘urur va 

vatanparvarlik tarbiyasini amalga oshirishga, ijodiy mahorat, nafosat va badiiy 

didini o‘stirishga, fikr doirasini kengaytirishga, mustaqillik va tashabbuskorlikni 

tarbiyalash kabi ulkan vazifalarni bajarishga xizmat qiladi. Musiqa san’atining 

kuchidan mazmunli va samarali foydalanish har bir ustoz-san’atkorning muqaddas 

burchidir.

Xalqimiz azaldan o‘zining ma’naviy boyligi, milliy va umuminsoniy 

qadriyatlari hamda musiqa madaniyatining yuksakligi bilan jahon xalqlari orasida 

yetakchilik qilib kelgan. O‘zbekiston mustaqillikka erishgach, erk va 

huquqlarimiz, tilimiz, dinimiz, tariximiz, madaniyatimiz, san’atimiz, milliy urf- 

odatlarimiz va qadriyatlarimizni qayta anglash imkoni yaratildi. Endilikda 

Respublikamiz miqyosida musiqa ijrochiligi san’atini yanada rivojlantirish, uni 

kengrok yo‘lga qo‘yish maqsadida san’atsevar yoshlar va san’atkorlar o‘rtasida 

qator hayrli tadbirlar amalga oshirilmoqda.

Xususan, Sharq musiqasi muammolariga bag‘ishlab Samarkandda 

o‘tkazilayotgan “Sharq taronalari” xalkaro musiqa festivali, “Zulfiyaxonim”, 

“Nihol” Davlat mukofotlari, shuningdek “Navro‘z sadolari” ko‘p ovozli ansambl 

va orkestrlari xalqaro festivali, xalq cholg‘ulari yo‘nalishi bo‘yicha “Ona yurt 

ohanglari” va Farrux Mirusmonov nomli “Yosh sozandalar” xalqaro tanlovlarining 

o‘tkazilishi hamda “O‘zbekiston Vatanim manim”, “O‘zbekiston qo‘shiq 

bayrami”, “Qalbimda Vatan madhi”, “Yagonasan, muqaddas Vatan” kabi 

Respublika qo‘shiq tanlovlari yoshlar orasida ijrochilik maktablarining 

shakllanishi va rivoj topishiga ulkan hissa qo‘shmoqda. Bugungi kunda mustaqil 

O‘zbekistonimizda musiqa ta’lim- tarbiyasini to‘g‘ri yo‘lga qo‘yish, musiqiy 

meros va qadriyatlarning barcha imkoniyatlaridan samarali foydalanishni taqozo 

etadi. Jahon musiqa madaniyatining milliy ma’naviyatimizga ijobiy ta’sir qilishini 

inkor qilib bo‘lmaydi. Biroq, musiqa ta’limi jarayonida boshka xalqlar musiqiy-

pedagogik merosining ijobiy namunalaridan qanchalik foydalanmaylik, o‘zbek 

milliy musiqiy qadriyatlarimiz ma’naviy kamolotimizning asosi bo‘lib qolaveradi.

Yosh avlodda imon, vijdon, halollik, poklik, mehnatsevarlik, singari 

hislatlarni shakllantirishda umuminsoniy hamda milliy an’ana va qadriyatlardan 

foydalanish yoshlarning ma’naviy yuksalishida muhim o‘rin tutadi.

“Musiqa san’ati” jamiyat ijtimoiy taraqqiyotining hamma bosqichlarida 

yoshlarni tarbiyalash va ma’naviy boyitishning bir vositasi sifatida xizmat qilib 

kelgan. Hozirda ham, ya’ni fan va texnika taraqqiyot etgan davrda musiqaning 

tarbiyaviy ahamiyati yanada ortmoqda.

Bugungi kunda yoshlar o‘rtasida keng tarqalgan, ularning ma’naviy 

qiyofasiga, axloqiga zid bo‘lgan turli xorijiy musiqalarning ommalashuviga qarshi 

kurashish zaruriyati tug‘ildi. Bu esa mumtoz, milliy musiqiy kadriyatlarimizni 

o‘rganish, yoshlarda musiqaga, umuman, san’atga bo‘lgan estetik munosabatlarni 

tarkib toptirish, milliy musiqa orqali ma’naviy-axloqiy tarbiyani 

takomillashtirishni taqozo etadi.

Bilamizki, fan va texnika rivoji taraqqiyot qamrovining tezlashuvi, inson 

o‘zlashtirishi lozim bo‘lgan axborotlarning ko‘payishi uning aqlini 

takomillashtirsada, hissiyotlarini ma’lum darajada qashshoqlashtirishi mumkin. 

Shu boisdan mamlakatimizda shaxsni har tomonlama uyg‘un kamol toptirish 

uchun barcha tadbirlar qo‘llanilmoqda.

Muxtaram Prezidentimizning tashabbuslari bilan, 2022-2026 yillarga 

mo‘ljallangan Yangi O‘zbekistonning taraqqiyot strategiyasini amalga oshirishga 

oid davlat dasturiga muvofiq vazifalar amalga oshirilmoqda. Bu vazifani amalga 

oshirishda musiqa g‘oyat muhim o‘rin tutishini inobatga olib, O‘zbekiston davlat 

filarmoniyasi tasarrufidagi qator badiiy jamoalari o‘z konsert repertuarlarini shu 

asosda boyitib borishni amalga oshirmoqdalar. (“Madaniyat va san’at sohasini 

yanada rivojlantirishga doir qo‘shimcha chora-tadbirlar to‘g‘risidagi O‘zbekiston 

Respublikasi Prezidentining 02.02.2022 yildagi PQ-112-sonli qarori).

Musiqa insonning ongiga katta ta’sir ko‘rsatadi. Shu sababli u inson uchun 

ma’naviy go‘zallik manbayi bo‘lishi bilan birga, uni salbiy odatlarga yo‘naltirishi, 

umidsizlikka solishi, bag‘ritosh va xudbin qilib qo‘yishi ham mumkin. Bular esa 

insonning qanday musiqani tinglashi va uning mohiyatini qanchalik to‘g‘ri 

tushunishiga bog‘liqdir. Shuning uchun pedagogik repertuar tanlashda 

o‘quvchilarga shunday asarlar berish kerak-ki, u uning o‘zi va tinglovchi qalbidan 

uzoq vaqtgacha joy olsin, diliga yaqin bo‘lsin. O‘rganilayotgan asar faqat ijro 

mahoratini oshirish uchun emas, balki o‘quvchi onggi va tafakkurini 

shakllantirishga xizmat qilsin.

Xulosa o‘rnida shuni ta’kidlashimiz lozimki, milliy musiqamiz jahon musiqa 

madaniyati rivojining barcha bosqichlarida o‘zining maftunkorligi va chuqur 

falsafiy mazmuni bilan insoniyat ongiga ma’naviy ozuqa sifatida ularga estetik 

zavq berib keldi. Shunday ekan, yoshlarimiz ma’naviy dunyosini shakllantirishda, 

ularni barkamol inson bo‘lib ulg‘ayishlarida “musiqa” hamisha beqiyos tarbiya 

manbayi bo‘lib qolaveradi.

